
Eskaintza lehiakorragoa lortzea da Nafarroako Produktu Turistikoak Garatzeko Planaren helburu nagusia
Osteguna, 2008ko urtarrilaren 10a. Juan Ramón Corpas Mauleón Kultura eta Turismo Departamentuko kontseilariak Nafarroako Produktu Turistikoak Garatzeko Plana aurkeztu du. Carlos Erce Eguaras Turismoko zuzendari nagusia eta Fermín Villanueva Ferreras Produktu Turistikoak Antolatzeko eta Garatzeko Zerbitzuko burua ere izan dira aurkezpenean. Urte anitzeko plana da, Komunitateko dinamika turistikoa bultzatzea eta indartzea helburu duena, eta horretarako, ekipamendu, azpiegitura eta produktu turistikoak sortuko dituzte. 

Produktu Turistikoak Garatzeko Planak lau helburu nagusi ditu: eskaintza turistikoa lehiakorragoa, antolatua eta Komunitateko garapen turistikoan parte hartzen duten eragileen artean hitzartua izatea; turismoaren arloko koordinazio sistema integrala zehaztea, batik bat Partzuergo Turistikoen ereduan oinarrituta, eta beti ekimen publiko eta pribatuekin koordinatuta, elkarte egituren bidez; inbertsioen eraginkortasuna sustatzea, eta gaur egungo inbertsio ahaleginak berriro aztertzea, eskualde guztiak modu integralean artatzeko programa sortze aldera, zuzkidura ekonomiko jarraitu eta koherente baten bidez, eta Nafarroako lurraldea modu orekatuan egituratzea, dagoeneko dagoena optimizatuz (horretarako, lurraldea eskualde turistikotan edo jomuga-produktutan banatzea proposatu dute). 


Planak bi fase ditu. Lehenengoa, esparru dokumentu edo dokumentu zuzendari delakoaren oinarrizko ildoak lantzeko fasea da, eta bigarrena; dokumentu hori abian jartzeko eta programa eragile bat gauzatzeko fasea. 


Lehenengo fasea laster amaituko da, planaren behin betiko dokumentua amaitzen dutenean. Eztabaida eta parte-hartze prozesu hori amaitu ondoren, lehenengo fasea itxi eta bigarrenari ekinen diote. 


Helburu horrekin, Nafarroako 2008ko aurrekontuen proiektuan hainbat partida esleitu dituzte, Planaren gauzapena abiatu ahal izateko. Aipaturiko partiden guztizko zenbatekoa 3.471.000 eurokoa da, eta batik bat, partzuergo eta toki erakundeentzako kapital transferentziak dira. 

Eskualde turistikoak

Planak 13 eskualde turistiko definitu eta aztertu ditu, Marketin Planeko lau eremu turistikoen baitan (Pirinioak, Iruñea eta eskualdea, Erdialdea eta Erribera). Eskualde turistiko horiek Plana definitzeko eta gauzatzeko lan eremu koherenteak dira. 

 
Nafarroa eremu turistikotan banatzeko, hainbat elementu hartu dituzte kontuan: elementu geografikoak, sozialak eta merkataritzakoak, publikoa edo hartzaileak, gaur egungo bitartekoak, ibilbide turistikoak eta erakunde kudeatzaileak. 

 
Eskualde bakoitzak bere plan eragilea izan beharko du. Horregatik, eskualde bakoitzean garapeneko proposamen nagusi bat egin dute (produktu turistiko errentagarriak eta espezializatuak egituratzeko gaitasun handiena duten bitartekoen artean hautatutako proposamenak dira, hain zuzen). 


Eskualde turistikoen zerrenda honako hau da:

·       Orreaga. Garapeneko proposamen nagusia eta gai ardatza: Done Jakue bidea, kultura turismoa. Iradokitako komunikazio ardatza: “Bidearen Atea”.

·       Irati. Garapeneko proposamena eta gai ardatza: Iratiko Oihana, natura turismoa. Iradokitako komunikazio ardatza: “Basoetako basoa”.

·       Erronkaribar. Garapeneko proposamen nagusia eta gai ardatza: kirola, natura turismoa eta turismo aktiboa. Iradokitako komunikazio ardatza: “Ibarrik aktiboena”.

·       Agoitz-Irunberri. Garapeneko proposamen nagusia eta gai ardatza: ura eta natura turismoa. Iradokitako komunikazio ardatza: “Pirinioen ataria”.

·       Plazaola-Sakana. Garapeneko proposamen nagusia eta gai ardatza: Aralar eta Urbasa-Andia mendiak, eta natura turismoa. Iradokitako komunikazio ardatza: “Ibilaldia ametsetan barrena”.

·       Bertiz. Garapeneko proposamen nagusia eta gai ardatza: sosegua, natura eta kultura turismoa. Iradokitako komunikazio ardatza: “Ibar lasaiak”.

·       Iruñea eta eskualdea. Garapeneko proposamen nagusiak eta gai ardatza: entzierroa, kultura (Erdi Aroko hiria, Done Jakue bidea) eta biltzarrak. Iradokitako komunikazio ardatza: “Erresumaren hiriburua”.

·       Lizarrerria. Garapeneko proposamen nagusia eta gai ardatza: ibilbide historikoak eta kulturalak, natura eta kultura turismoa. Iradokitako komunikazio ardatza: “Zentzumenen plazera”.

·       Izarbeibar. Garapeneko proposamen nagusia eta gai ardatza: Done Jakue bidea eta kultura turismoa. Iradokitako komunikazio ardatza: “Bideen arteko zubia”.

·       Orbaibar. Garapeneko proposamen nagusia eta gai ardatza: mikologia eta natura turismoa. Iradokitako komunikazio ardatza: “Betiereko irribarrea”.

·       Erdialdea. Garapeneko proposamen nagusiak eta gai ardatza: ardoaren ibilbidea eta Erdi Aroko herriak, eta kultura turismoa. Iradokitako komunikazio ardatza: “Zentzumenen erreserba”.

·       Mendi Behera eta Zangoza. Garapeneko proposamen nagusiak eta gai ardatza: monasterioak, gazteluak eta herri historikoak, eta kultura turismoa. Iradokitako komunikazio ardatza: “Historia zure eskuetan”.

·       Erribera. Garapeneko proposamen nagusiak eta gai ardatza: gastronomia, Errege Bardea eta ondare historiko-artistikoa, eta natura eta kultura turismoa. Iradokitako komunikazio ardatza: “Zaporeen paisaia”.

 
Eskualde bakoitzean beste alderdi batzuk ere zehaztu dituzte, hala nola lehentasunezko hartzaile mota (familiak, bikoteak, taldeak) edo produktu osagarriak. 


Bigarren urrats gisa, eskualde turistikoetarako kudeaketa eredu homogeneoa zehaztu du Planak. Ildo horretan, ereduzko erakunde bat proposatu du (partzuergo turistikoa), honako ezaugarri hauek dituena: turismoa kudeatzeko gaitasuna, egitura, egitekoa eta betekizuna. Erakunde kudeatzaile ezaguna, eremu edo eskualde bakoitzeko lan programa burutzeko gaitasun teknikoa eta nahikoa bitarteko dituena. 


Planaren hurrengo fasean, eta gaur egungo partzuergo eta eragile turistikoekin adostasunean, bakoitzari dagozkion kudeaketa unitateak eta eskualdeak zehaztuko dituzte. 

 
Hirugarren urrats gisa, zeharkako produktuak garatzea proposatu dute Planean (bi eskualde edo gehiagori dagozkion produktuak).


Lehenengo fasean honako hauek bildu dituzte:

Nafarroako Marketin Turistikoko Planean “Oporraldi lasai” gisa definitutako turismoaren baitan, zeharkako bi produktu: urmaelak eta urtegiak, “Erresumako bizi-iturriak”; eta osasun turismoa, “Atsedenaren erresuma”. 

 
“Kultura naturan” atalean: Nafarroako judutegiak, “Erresumako Sefarad bideak”; kobazuloak eta elezaharrak, “Erresumako enigmak”; eta festak eta tradizioak, “Erresumako festak eta tradizioak”.

 
Done Jakue bideari dagokionez: bide nagusien eta bigarren mailako bideen zeharkako produktua. “Arimaren bideak”.

 
Landa turismoari dagokionez: Landa turismoa eta nekazaritza turismoa. “Landa eremua partekatzen”. 

 
“Turismo aktiboa” edo “Kirola, naturalki” atalari dagokionez: elurretako kirolak (iraupen eskia, erraketak...), “Erresumako kirol zuriak”; Nafarroako bide berdeak, “Erresumako bide berdeak”; txirrindularitza eta mendi bizikleta, “Erresuman hara eta hona”; ehiza eta arrantza, “Erresumako ehiza eta arrantza esparruak”; eta bidezidor kirola, “Nafarroa, urratsez urrats”. 


“Nafarroa naturala da” atalean (turismo ekologikoa): eko-jomugak, “Erresumako bioaniztasuna”; eta Nafarroan hegaztiei behatzea, “Erresuma, airetik begiratuta”.


Gastronomiaren atalean: baliabide mikologikoetan oinarritutako produktu turistikoa, “Erresumako gutizia txikiak”; golfa, “Golf, gourmet”; turismo enologikoa, “Ardoen lurraldea” eta “Nafarroako ardoaren bideak”; eta gastronomia, “Jan-edan oneko Erresuma”.


Amaitzeko, hizkuntzaren eta ikaskuntzaren turismoaren baitan: “Nafarroan ikastea”. 

